
Róghlic don gCeannaitheoir 

 

Bhí feirmeoir ar an aonach lá ag díol capaill. Níorbh fhada gur bhuail 
ceannaitheoir chuige agus tar éis féachaint go géar ar an gcapall, 
d’fhiafraigh sé den bhfeirmeoir an mó a bhí á lorg aige. 

“Dhá chéad punt,” arsa an feirmeoir. 

“An bhfuil aon locht air?” arsa an ceannaitheoir. 

“Beidh mé go macánta leat,” arsa an feirmeoir. “Tá dhá locht air agus neosfaidh mé 
an chéad locht duit anois. Neosfaidh mé an 
dara locht duit nuair a bheidh an capall 
ceannaithe agat.” 

“Go maith agus go macánta,” arsa an 
ceannaitheoir. “Cad é an chéad locht ata 
air?” 

“Nuair a bhíonn sé sa pháirc, is deacair 
breith air,” arsa an feirmeoir. 

“Tut! Ní fiú biorán é sin!” arsa an 
ceannaitheoir. 

Cheannaigh sé an capall agus dhíol sé as. “Anois a dhuine mhuinteartha,” arsa an 
ceannaitheoir, “cad é an dara locht atá ar an gcapall?” 

“Nuair a bheidh greim agat air ní bheidh aon mhaith ann!” arsa an feirmeoir agus 
d’imigh sé leis. 

Is dá bharr sin a cumadh an seanfhocal, “Is mairg a raghadh ar iontaoibh le rógaire.” 

